
[bookmark: BOPVDETALLE]XX/2022 DEKRETUA, XXXaren XX (e) koa, Oinarrizko Babesa duten Kultura Ondasunen Euskal Autonomia Erkidegoko Erregistroarena.
Euskal Kultura Ondareari buruzko maiatzaren 9ko 6/2019 Legearen helburu nagusia da euskal kultura-ondarearen kudeaketa integrala bermatzea, ondare hori babesteko eta sustatzeko eredu efizienteago baten bidez. Horrek berekin dakar ondarea identifikatzea, dokumentatzea, ikertzea, kontserbatzea eta babestea, bai eta hura transmititzeko, sustatzeko eta balioa emateko konpromiso esplizitua hartzea ere.
Horrela, Eusko Jaurlaritzari dagokio, besteak beste, 6/2019 Legearen oinarrizko arau-garapena onartzea, Euskal Kultura Ondarearen Euskal Autonomia Erkidegoko (EAE) Erregistroa eta Oinarrizko Babesa duten Kultura Ondasunen Erregistroa kudeatzea, euskal kultura-ondarearen inbentarioak egitea eta eguneratuta mantentzea eta horiek egiteko irizpide tekniko eta metodologikoak ezartzea.
Oinarrizko Babesa duten Kultura Ondasunen EAEko Erregistroaren antolamendu- eta funtzionamendu-baldintzak erregelamendu bidez garatzeko aurreikuspena dekretu honen bidez egiten da, aipatutako 6/2019 Legearen 24. artikuluan xedatutakoaren arabera.
Adierazi behar da, halaber, udalek udal-ondare historikoa babesteko, kudeatzeko eta kontserbatzeko eskumena dutela, Euskadiko Toki Erakundeei buruzko apirilaren 7ko 2/2016 Legearen 17.1.21 artikuluan aurreikusitakoaren arabera. Hartara, ondare historiko-artistikoa kontserbatzeko agindua udalei ere badagokie ─ Toki Araubidearen Oinarriak arautzen dituen apirilaren 2ko 7/1985 Legearen 25.2 a) artikulua ─, eta eskumen hori hirigintza-katalogoen eta -plangintzaren bitartez gauzatzen dute ─ 1976ko Lurzoruaren Legearen testu bategina onartzen duen apirilaren 9ko 1346/1976 Errege Dekretuaren 12.1 d) artikulua, eta Lurzoruaren Araubideari eta Hiri Antolamenduari buruzko Legea garatu eta aplikatzeko Plangintzaren Erregelamendua onartzen duen ekainaren 23ko 2159/1978 Errege Dekretuaren 86. artikulua ─.
Aipamen berezia egin behar zaio Euskal Kultura Ondarearen maiatzaren 9ko 6/2019 Legea aldatzen duen azaroaren 30eko 14/2023 Legeari. Aipatutako 14/2023 Legearen arabera, oinarrizko babes-mailari araubide juridiko berri bat ematen zaio, eta nabarmentzen da udalek eginkizun nagusia dutela babes-maila hori esleitu behar zaien kultura-ondasunak zehaztean.
Era berean, 14/20213 Legeak udal-babesaren maila sortzearen berritasuna aurkezten du. Udal-babesaren maila berri horrek osatu egiten ditu 6/2019 Legean hasieratik aurreikusitako babes bereziko, ertaineko eta oinarrizko mailak.
14/2023 Legeak idazketa berria ematen dio 6/2019 Legearen 8.1 c) artikuluari, eta honela definitzen ditu oinarrizko babeseko ondasunak: 6/2019 Legearen 2.1 artikuluan aipatutako balioetakoren bat duten interes kulturaleko higiezinak, udalek unean-unean udaleko hirigintza-plangintzan indarrean dauden katalogoetan hala zehazten dutenak zaharberritze zientifikoko edo zaharberritze kontserbatzaileko jarduketak merezi dituztelako.
Ildo horretan, 6/2019 Legearen 21. artikuluak ezartzen duenez, ondasun higiezin bat oinarrizko babesa duen kultura-ondasun deklaratuko da une bakoitzean udaleko hirigintza-plangintzan indarrean dauden katalogoetan babes-maila hori esleitzen bazaio, Euskal Kultura Ondarearen EAEko Erregistroan sartuta dauden ondasunen kasuan izan ezik.
Horretarako, udaleko hirigintza-plangintzaren katalogoetan babes-maila espezifiko bat jaso beharko da, «6/2019 Legearen ondorioetarako oinarrizko babesa duten kultura-ondasunak» izenekoa.
Horregatik, ondasun higiezin jakin bat udaleko hirigintza-katalogoetan sartzeak ez du esan nahi automatikoki oinarrizko babesa duen kultura-ondasun gisa aitortzen denik; horretarako, udal-agintaritzak berariaz eta formalki adierazi behar du.
Eremu horretako eskumena, beraz, udalek baino ez dute, eta Oinarrizko Babesa duten Kultura Ondasunen EAEko Erregistroan inskribatzea Administrazio Autonomikoari dagokion jarduera bat da, Oinarrizko Babesa duten Kultura Ondasunen Erregistroa eramateaz arduratzen den aldetik.
6/2019 Legearen aginduari jarraikiz, dekretu honek prozedura bat arautzen du, Oinarrizko Babesa duten Kultura Ondasunen EAEko Erregistroan inskribatzeko udaleko hirigintza-plangintzan indarrean dauden eta oinarrizko babes-maila duten dokumentuen katalogoetan sartutako ondasun higiezinak.
Bestalde, administrazio-jarduketaren oinarrizko printzipioak erabiltzeak, hala nola efizientzia, gardentasuna, dokumentuen fideltasuna eta irisgarritasuna, eskatzen du idazpenak modu erraz eta efizientean kudeatzea, inskripzio-sistema arin baten bidez, baina, aldi berean, erregistro publiko baten berezko bermeekin, erregistratutako datuen zorroztasunari, formalismoari eta egiazkotasun fede-emaileari dagokienez.
Azkenik, dekretuak eranskin bat du, erregistro-idazpenak identifikatzeko sistema zehazten duena, idazpenaren egoera erraz ulertzeko moduan identifikatzeko aukera ematen duen nomenklaturaren arabera.
Horrenbestez, dagozkion txostenak eman ondoren, Euskadiko Aholku Batzorde Juridikoarekin bat etorriz, Kultura eta Hizkuntza Politikako sailburuak proposatuta eta Gobernu Kontseiluak 2024ko XXaren XX (e) (a) n egindako bilkuran eztabaidatu eta onartu ondoren, honako hau
XEDATU DUT:
1. artikulua.- Xedea eta helburuak.
1.- Dekretu honen xedea da Oinarrizko Babesa duten Kultura Ondasunen EAEko Erregistroaren antolamendua eta funtzionamendua arautzea, eta haren antolaketa, egitura, funtzionamendua eta kontsulta egiteko irizpide teknikoak ezartzea, kultura-ondasun horien kontserbazio egokia eta ezagutza orokorra ahalbidetzeko.
2.- Era berean, dekretu honen helburuak honako hauek dira:
a) Oinarrizko Babesa duten Kultura Ondasunen EAEko Erregistroaren funtzionamendu orokorra ezartzea.
b) Erregistroko inskripzioak eta oharrak arautzea, bai eta edukia eta funtzionamendua ere.
c) Erregistroko informazioa eskuratzeko eskubidea eta erregistroko fede publikoa arautzea.
2. artikulua.- Aplikazio-eremua.
1.- Dekretu honen aurreikuspenak oinarrizko babesa duten kultura-ondasun higiezinei aplikatuko zaizkie, indarrean dauden Euskal Kultura Ondareari buruzko maiatzaren 9ko 6/2019 Legearen 8.1 c) eta 21. artikuluetan ondasun horiei emandako definizioaren arabera.
2.- Dekretu honen aplikazio-eremutik kanpo geratzen dira unean-unean udaleko hirigintza-plangintzan indarrean dauden katalogoetan sartutako kultura-ondasun higiezinak, baldin eta babes bereziko edo ertaineko kultura-ondasun deklaratu badira edo deklaratzen badira eta, beraz, Euskal Kultura Ondarearen EAEko Erregistroan inskribatzen badira.
3. artikulua.- Oinarrizko Babesa duten Kultura Ondasunen EAEko Erregistroan inskribatzea.
1. – Udalek Kultura Ondarearen EAEko Zentroari jakinarazi beharko diote oinarrizko babesa duten kultura-ondasun higiezin katalogatuen deklarazioa.
2.- Era berean, dagokion udaleko hirigintza-plangintzan indarrean dauden katalogoak aztertu ondoren, Euskal Kultura Ondarearen EAEko Zentroak ofizioz inskribatu ahal izango ditu Oinarrizko Babesa duten Kultura Ondasunen EAEko Erregistroan udalek oinarrizko babes-maila esleitu dizkieten kultura-ondasun higiezinak, Euskal Kultura Ondarearen EAEko Erregistroan sartuta dauden ondasunen kasuan izan ezik.
Ondorio horietarako, Oinarrizko Babesa duten Ondasunen EAEko Erregistroan inskriba daitezkeen kultura-ondasun higiezinak honela identifikatu beharko dira udalaren hirigintza-plangintzan indarrean dauden katalogoetan: «6/2019 Legearen ondorioetarako oinarrizko babesa duten kultura-ondasunak».
Beraz, ez dira Oinarrizko Babesa duten Kultura Ondasunen Erregistro honen xede izango, udal-katalogoetan oinarrizko babesaren araubide edo izenarekin agertu arren, «6/2019 Legearen ondorioetarako oinarrizko babesa duten kultura-ondasunak» izenpean berariaz sartuta ez dauden higiezinak.
4. artikulua.- Oinarrizko babes-mailaren aitorpenaren ondorio-data.
Babestutako kultura-ondasun higiezinen oinarrizko babes-maila aitortzeko ondorio-data bat etorriko da ondasun horiek sartuta dauden udaleko hirigintza-plangintzan indarrean dauden dokumentuen katalogoak behin betiko onartzen diren datarekin.
5. artikulua.- Oinarrizko Babesa duten Kultura Ondasunen EAEko Erregistroaren funtzionamendua.
1.- Oinarrizko Babesa duten Kultura Ondasunen EAEko Erregistroaren zuzeneko kudeaketa Euskal Kultura Ondarearen EAEko Zentroari dagokio, zeina kultura-arloaren ardura duen saileko kultura-ondarearen arloko zuzendaritza eskudunaren mendekoa baita.
2.- Inskribatutako kultura-ondasun bakoitzari kode indibidual bat esleituko zaio identifikatzeko, «Erregistro-idazpenen kodifikazioa» eranskinean adierazitako sailkapen- eta nomenklatura-irizpideen arabera. Kode hori bakarra eta aldaezina izango da.
3.- Oinarrizko Babesa duten Kultura Ondasunen EAEko Erregistroak jarduketa hauek egingo ditu:
a) Oinarrizko babesa duten kultura-ondasun higiezinak inskribatzea.
b) Ondasun horien identifikazioari eta kokapenari eragiten dioten egintzak jasotzea eta inskribatzea.
c) Oinarrizko Babesa duten Kultura Ondasunen EAEko Erregistroan inskribatutako ondasunen gainean kultura-ondarearen eskumena duen zuzendaritzak ezagutzen dituen egintza eta negozio juridiko guztiak islatzea, baldin eta adierazpenaren edukiari edo ondasunaren babes-araubidean eragina izan dezaketen beste inguruabar batzuei eragiten badiete.
d) Bertan jasotako datuen fede ematea.
4.- Oinarrizko Babesa duten Kultura Ondasunen EAEko Erregistroan, gutxienez, inskribatutako ondasunari buruzko informazio hau jaso behar da:
a)	 Izena.
b)	 Deskribapena, non jasoko baita, hala badagokio, kutsadura bisuala eta akustikoa sor dezaketen eta ondasunari eragin diezaioketen elementuen xehetasuna.
c)	 Kokapena.
d)	 Babesa jasotzen duen udaleko hirigintza-plangintzako tresnaren erreferentzia.
e)	 Kultura-ondasun higiezinaren oinarrizko babesaren deklarazioaren ondorio-data.
f)	 Erregistro-idazpenaren kodea.
5.- Honako hauek nahitaez bete beharko dira:
a) Oinarrizko Babesa duten Kultura Ondasunen EAEko Erregistroan inskribatutako ondasunen pertsona eta erakunde titularrek Eusko Jaurlaritzan kultura-ondarearen eskumena duen sailari jakinarazi beharko dizkiote ondasun horiei eragin diezaieketen egintza juridiko guztiak eta inguruabarrak, idatzoharra egin dezan.
b) Ondorio berberetarako, foru-aldundiek eta udalek inskribatutako ondasunei eragiten dieten administrazio-egintzen eta jarduketen berri eman beharko diote Eusko Jaurlaritzan kultura-ondarearen eskumena duen sailari.
6. artikulua.- Inskripzioaren jakinarazpena.
Kultura-ondarearen eskumena duen zuzendaritzak eragindako udalari eta dagokion foru-aldundiari jakinaraziko die kultura-ondasuna inskribatuta dagoela Oinarrizko Babesa duten Kultura Ondasunen EAEko Erregistroan, 60 eguneko epean, ondasuna 4. artikuluan aipatutako udal-katalogoan sartu dela jakin eta hurrengo egunetik aurrera, dela udalaren zuzeneko komunikazioaren bidez, dela udal-katalogoen kontsultaren bidez.
Inskripzio hori Eusko Jaurlaritzan kultura-ondarearen arloko eskumena duen sailaren webgunean argitaratuko da, eta urtero eguneratuko da inskripzio horien zerrenda.
7. artikulua.- Publizitatea eta Oinarrizko Babesa duten Kultura Ondasunen EAEko Erregistrorako sarbidea.
1.- Oinarrizko Babesa duten Kultura Ondasunen EAEko Erregistrorako sarbidea publikoa izango da bertan jasotako oharrei dagokienez, salbu eta segurtasunaren eta ordena publikoaren, pertsonen bizitza pribatuaren eta intimitatearen, eta Legeak babestutako sekretu komertzial eta zientifikoen arabera babestu beharreko informazioei dagokienez, datuak babesteko araudiarekin bat etorriz.
2.- Pertsonen intimitateari buruzko datuak dituzten dokumentuetarako irispidea pertsona horientzat erreserbatuta egongo da, eta, datu horiek osatugabeak edo zehaztugabeak direla ikusiz gero, datuak eskuratzeko, zuzentzeko, ezabatzeko, mugatzeko, transferitzeko eta haien aurka egiteko eskubideak baliatu ahal izango dituzte, baldin eta uste badute ez datozela bat haien idatzoharraren edo inskripzioaren ondoriozko babes-helburuekin.
3.- Kultura-ondarearen arloan eskumena duen zuzendaritzak aurreko paragrafoan aipatutako eskaerak eskuratzea ukatzeko edo baldintzatzeko edo ezesteko ematen duen ebazpena arrazoitu eta jakinarazi egin beharko da, eta berariaz adierazi beharko da zer administrazio-errekurtso jar daitezkeen haren aurka.
4.- Era berean, kultura-ondarea kudeatzeko eskumena duten udaletako eta foru-aldundietako organoek bide telematikoz kontsultatu ahal izango dituzte Oinarrizko Babesa duten Kultura Ondasunen EAEko Erregistroan dauden datuak, eta, horrela, inskribatutako ondasunei eragiten dieten esku-hartzeen berri zehatza izango dute organo horiek.
8. artikulua.- Prebentziozko idatzoharra.
[bookmark: _Hlk167126009]1.- Oinarrizko Babesa duten Kultura Ondasunen EAEko Erregistroan inskribatutako ondasunei dagokienez, babes berezia edo babes ertaina duten kultura-ondasun deklaratzeko behar besteko balio badute, prebentziozko idatzohar bat egingo da deklarazio hori egiteko espedientea hasten den unean.
Aurreneurrizko idatzoharrak iraungo du hasitako espedientea behin betiko ebatzi arte.
2.- Kultura Ondarearen Zuzendaritzak berehala jakinaraziko die udalei prebentziozko idatzoharren inskripzioa.
9. artikulua.- Geroko oharpenak.
1.- Kultura-ondarearen arloan eskumena duen zuzendaritzak, zuzenean edo zeharka, horren berri badu, ofizioz egingo da erregistroko idatzohar bat, inskribatutako ondasunei eragiten dieten egintza eta negozio juridikoei buruzkoa, eta horretarako beharrezkotzat jotzen diren dokumentazioa eta lekukotzak eskatuko dira.
2.- Inmatrikulazioa zuzentzea ez dakarren ondorengo ohar oro orri-bazterreko ohar gisa jasoko da. Era berean, immatrikulazioa zuzentzen ez duen egintza edo negozio juridikoa iraungitze-epe bati edo baldintza bat betetzeari lotuta badago, bazterreko oharra ezereztu ahal izango da epea igaro edo baldintza bete ondoren.
10. artikulua.- Ezereztea.
1.- Immatrikulazioa, prebentziozko idatzoharrak eta ondorengoak ofizioz ezereztuko dira, osorik edo partzialki, dagokion udalak kultura-ondasun babestuaren deklarazioa ondoriorik gabe uzten duenean, Euskal Kultura Ondareari buruzko maiatzaren 9ko 6/2019 Legean eta dekretu honetan aurreikusitako baldintzetan.
2.- Nolanahi ere, ondasun bat Euskal Kultura Ondarearen EAEko Erregistroan inskribatzearen ondorio zuzena izango da ondasun hori Oinarrizko Babesa duten Kultura Ondasunen EAEko Erregistrotik kanpo uztea.
11. artikulua.- Erregistroko fede publikoa eta erregistro-idazpenen ziurtagiria.
1.- Oinarrizko Babesa duten Kultura Ondasunen EAEko Erregistroak bertan jasotako datuen fede emango du, eta, zehazkiago, oinarrizko babesa duen kultura-ondasunaren deklarazioarena, identifikazioarena eta kokapenarena, bai eta inskribatutako ondasunen gainean egiten diren beste egintza batzuena ere, betiere deklarazioaren edukiari edo ondasunaren babes-araubidearekin zerikusia duten beste inguruabar batzuei eragiten badiete.
2.- Pertsona edo erakunde interesdunak idatziz eskatu ondoren, Euskal Kultura Ondarearen EAEko Zentroak ziurtagiri ofizial bat emango du, eta bertan jasoko dira aipatutako erregistroan ondasun horri buruz jasotako egintza juridiko eta esku-hartze guztiak.
Ziurtagiri horrek dekretu honen 7. artikuluan eta aplikatzekoa den indarreko legerian aurreikusitako mugak bete beharko ditu.

LEHENENGO XEDAPEN GEHIGARRIA.- Oinarrizko babesa duten ondasun higiezinen kultura-balioari buruzko txostena.
6/2019 Legearen 47.3 artikuluan aurreikusitakoaren arabera, kultura-ondarearen arloan eskumena duen zuzendaritzak txostena egingo du udalerriek beren hirigintza-, lurralde- eta ingurumen-antolamenduko tresnetan oinarrizko babesa duten kultura-ondasun higiezinen babesa eta kontserbazioa bermatzeko proposatutako zehaztapenei buruz.
Txosten horrek nahitaez jaso beharko du ondasun higiezin horien interes artistikoaren, historikoaren, arkeologikoaren, paleontologikoaren, etnologikoaren, antropologikoaren, linguistikoaren, zientifikoaren, industrialaren, paisajistikoaren, arkitektonikoaren edo beste edozein izaera kulturalen berariazko balorazioa, bai eta ondare urbanizatu eta eraikia birgaitzeko jarduketa babestuei buruzko abenduaren 30eko 317/2002 Dekretuan aurreikusitako zaharberritze zientifikoko edo zaharberritze kontserbatzaileko irizpideetara egokitzea ere.
BIGARREN XEDAPEN GEHIGARRIA.- Erregistro-idazpenen kodifikazioa eguneratzea eta aldatzea.
Kultura-ondarearen arloan eskumena duen sailburuaren agindu baten bidez, «C eranskina. Erregistro-idazpenak aldatzea» eranskinaren edukiak eguneratu eta aldatu ahal izango dira.
HIRUGARREN XEDAPEN GEHIGARRIA.- Euskadiko Ondarea osatzen duten Ondasun eta Eskubideen Inbentario Orokorra egiten laguntzea.
Euskal Autonomia Erkidegoko Administrazio Orokorrean ondarearen eta kontratazioaren arloko eskumena duen zuzendaritzari urtero jakinaraziko zaio Oinarrizko Babesa duten Kultura Ondasunen EAEko Erregistroan inskribatutako kultura-ondasunen zerrenda, Euskal Autonomia Erkidegoaren titulartasuneko ondasunak Euskadiko Ondarea osatzen duten Ondasunen eta Eskubideen Inbentario Orokorrean inskribatzen direla bermatzeko.
LAUGARREN XEDAPEN GEHIGARRIA.- Hirigintzako udal-plangintzaren katalogoak.
Oinarrizko Babesa duten Kultura Ondasunen EAEko Erregistroa eratzeko, Eusko Jaurlaritzan hirigintzaren arloko eskumena duen sailak Eusko Jaurlaritzan kultura-ondarearen arloko eskumena duen sailari helaraziko dizkio, dekretu hau indarrean jarri eta hiru hilabeteko epean, udaleko hirigintza-plangintzan indarrean dauden dokumentuen katalogoak.
AZKEN XEDAPENETAKO LEHENENGOA.- Garapen-xedapenak.
Kultura-arloko eskumena duen sailburuari ahalmena ematen zaio dekretu hau garatzeko behar diren xedapenak emateko.
AZKEN XEDAPENETAKO BIGARRENA.- Indarrean jartzea.
Dekretu hau Euskal Herriko Agintaritzaren Aldizkarian argitaratu eta hurrengo egunean jarriko da indarrean.
Vitoria-Gasteizen, 202Xko XXaren XX (e) (a) n.

Lehendakaria,
IMANOL PRADALES GIL.

Jaurlaritzako lehenengo lehendakariorde eta Kultura eta Hizkuntza Politikako sailburua,
IBONE BENGOETXEA OTAOLEA
Eranskina
ERREGISTRO-IDAZPENAK KODETZEA
Oinarrizko Babesa duten Kultura Ondasunen EAEko Erregistroko idazpenen kodifikazioa informazio-eremu hauekin osatuko da:
a) Erregistro-motaren identifikazioa: OBKOE.
b) Behar beste digituko zenbaki korrelatiboa. Zenbaki hori erregistratutako kultura-ondasunari lotuta egongo da beti.
c) Idatzohar motaren identifikazioa, honen arabera:
- Inscripción/Inskripzioa.
- Prebentziozko idatzoharra.
- Nota marginal/Albo-oharra.
- Ezereztea.
d) Babestutako kultura-ondasun higiezinari oinarrizko babes-maila aplikatzearen ondorio-data.
g) Erregistro-idazpena egin den data.

